Թեմա 3՝ Տվյալների աղբյուրներ և վստահելիության ստուգում
Մոդուլ՝ Տվյալների հետ աշխատելու գրագիտություն և հետազոտական հմտություններ
Տևողություն՝ 45 րոպե
Դասի հերթականությունը՝ 3 (ութ դասից)
1. Նպատակ
Զարգացնել սովորողների քննադատական մտածողության և տեղեկատվական գրագիտության հմտությունները՝ հնարավորություն տալով նրանց ճանաչել, վերլուծել և համեմատել տվյալների ու տեղեկատվության տարբեր աղբյուրներ (օրինակ՝ պաշտոնական զեկույցներ, գիտական հոդվածներ, բլոգեր)։ Բացահայտել այն գործոնների (ժամանակայնություն, հեղինակություն, նպատակ) ազդեցությունը, որոնք որոշում են տեղեկատվության հուսալիությունը, ինչպես նաև ձևակերպել և ստուգել դիտարկումների վրա հիմնված հիպոթեզներ։
2. Վերջնարդյունքներ
Դասի ավարտին սովորողը՝
· Բերում է օրինակներ տվյալների տարբեր աղբյուրներից (օրինակ՝ գրքեր, գիտական հոդվածներ, պաշտոնական կայքեր, սոցիալական ցանցեր և այլն), ինչպես նաև առանձնացնել դրանցից թվային (քանակական) և որակական տվյալներ պարունակող աղբյուրները։
· Գիտակցում տեղեկատվության հուսալիության հիմնական չափանիշները՝ սուբյեկտիվություն, թարմություն (ակտուալություն), հեղինակություն, ճշգրտություն և նպատակահարմարություն։
· Համեմատում է երկու կամ ավելի աղբյուրների պարունակությունը և հիմնավորել, թե դրանցից որն է ավելի հուսալի, և ինչու։ (Օրինակ՝ հասկանալ, թե ինչու են պաշտոնական վիճակագրական զեկույցի տվյալներն ավելի հուսալի, կամ ինչու գրախոսված գիտական հոդվածը համարվում է հիմնավորված ու փաստացի)։
· Ծանոթանում է հիպոթեզի (վարկած) կառուցման և ստուգման մեթոդաբանությանը։ Նրանք կարող են կոնկրետ ենթադրություն կապել համապատասխան տվյալների հետ, որոնել վկայակոչվող աղբյուրները և ներկայացնել դրանց հիման վրա ենթադրության հաստատումը կամ հերքումը։
3. Ակնկալվող գիտելիք
Դասի ավարտին սովորողը․
· Տարբերակում է քանակական (թվային, չափելի) և որակական (նկարագրական, խորը) տվյալները, և գիտի, որ մեթոդի ընտրությունը կախված է հետազոտական հարցի բնույթից՝ «քանի՞ս» հարցերի համար քանակական, «ինչո՞ւ» հարցերի համար որակական։
· Ինչ են առաջնային (ինքնուրույն հավաքված) և երկրորդային (նախկինում հավաքված) տվյալների աղբյուրները, և թե ինչու առաջնային տվյալները սովորաբար ավելի հուսալի են՝ քանի որ հետազոտողը վերահսկում է հավաքման մեթոդը և գիտի տվյալների ծագման պայմանները։
· Ինչ է հիպոթեզը որպես ստուգելի պնդում, որը կանխատեսում է X-ի և Y-ի միջև կապը, և թե ինչու այն պետք է բխի դիտարկվող երևույթներից և լինի հստակ, չափելի ու կրկնելի՝ ապահովելու համար, որ այլ հետազոտողները կարողանան փորձարկել նույն ենթադրությունը։
4. Առաջադրանք 1. Աղբյուրների տեսակների ճանաչում (10 րոպե)
Նպատակ` Սովորողները կսովորեն դասակարգել տարբեր տեսակի աղբյուրներ, տարբերակել առաջնային և երկրորդային տվյալները, քանակական և որակական տվյալները, և գնահատել աղբյուրի վստահելիությունը՝ օգտագործելով «չեմ վստահում, մինչև իմանամ՝ որտեղից/ինչպես է հավաքվել» մոտեցումը։
Քայլ 1 - Աղբյուրների աստիճանակարգումը
Ուսուցիչը ներկայացնում է՝
· «Աղբյուրները տարբեր են իրենց ծագումով և հուսալիությամբ։ Կան երեք հիմնական մակարդակներ՝»
	Առաջնային (primary) - սկզբնաղբյուր
	· Անմիջապես հավաքված տվյալներ
· Տվյալները հավաքվում են առաջին անգամ՝ կոնկրետ նպատակի համար
· Օրինակներ՝ վիճակագրություն, գրանցամատյան, հարցում, դիտարկում, փորձ, հարցազրույց 
· Դուք կամ ուրիշը ուղղակիորեն հավաքել է

	Երկրորդային (secondary) - վերլուծական
	· Հիմնված առաջնային տվյալների վրա 
· Ներառում է վերլուծություն, մեկնաբանություն կամ ամփոփում 
· Օրինակներ՝ վերլուծական զեկույց, լրատվական հոդված, ակնարկ, հետազոտական հոդված 
· Ուրիշները վերլուծել են սկզբնական տվյալները

	Երրորդային (tertiary) - ամփոփիչ
	· Ընդհանուր տեղեկատվություն 
· Օրինակներ՝ հանրագիտարան, բառարան, ամփոփագրող մատյաններ, ուղեցույցներ 
· Նպատակը ընդհանուր, հանրամատչելի տեղեկատվություն տրամադրելն է 
· Շատ աղբյուրների ամփոփում


Համեմատական օրինակի ցուցադրում – Դասամիջոցների արդյունավետությունը սովորողների շրջանում
· Ուսուցիչը նշում է, որ աղբյուրները ունեն որակի ու վստահելիության չափանիշներ ևս, որոնք 5-ն են՝
· Ժամանակայնություն - Երբ է ստեղծվել
· Ճշտություն - Ինչպես է հավաքվել
· Ծագում/Մեթոդ - Որտեղից է, ով է հավաքել
· Ներկայացուցչականություն - Ում մասին է
· Շահերի բախում - Ով է պատվիրել/ֆինանսավորել
Քայլ 2 – Նյութերի տարածում և խմբերի բաժանում
· Տեսական մասից հետո, ուսուցիչը բաժանում է սովորողներին խմբերով և տալիս աղբյուրների փոքրիկ նկարագրեր  ու ձևաթուղթ (տես ներքևում)։
Ձևաթուղթ
	Աղբյուր
	Աղբյուրի տեսակը (1 բառ)
	Տվյալի տեսակը (քանակ./որակ.; առաջն./երկր.)
	Ի՞նչ հարցի կարող է պատասխանել (1 նախ.)
	Վստահելիության 1 նշան

Քայլ 3 - Լուռ ընթերցում և աղբյուրի տեսակի որոշում
· Խմբերը սկսում են կարդալ իրենց օրինակները՝ ուշադրություն դարձնելով հեղինակին, ամսաթվին, թվերին» և քննարկում դրանք, որից հետո լրացնում են տրված աղյուսակը։
Ուսուցչի հուշում սովորողներին `
«Հարցրեք ինքներդ ձեզ՝ 
· Տվյալը ո՞վ է ստեղծել։
· Կառույցը՞ (դպրոց, կառավարություն) → պաշտոնական
· Լրատվամիջոցը՞ (պորտալ, թերթ) → լրատվական
· Մարդիկ ինքնուրույն՞ (աշակերտներ, հասարակություն) → հարցում/սոցիալական»
Վստահելիության նշանների օրինակներ՝               
	Դրական նշաններ՝
   • «հեղինակը նշված է»
   • «ամսաթիվը թարմ է - 2024թ»
   • «մեթոդը հստակ նշված է»
   • «նմուշի չափը նշված է (n=25)»
   • «պաշտոնական կառույցի տվյալներ են»
	Բացասական նշաններ՝
   • «հեղինակը նշված չէ»
   • «ամսաթիվը հին է - 2023թ»
   • «տվյալների աղբյուրը նշված չէ»
   • «նմուշը փոքր է»
   • «մեթոդը անհայտ է»



Քայլ 4 - Արագ զեկուցում ու հստակեցում
· Յուրաքանչյուր խումբ մեկ ընդհանուր նախադասությամբ ամփոփում է իր կողմից վերլուծված աղբյուրը՝ օգտագործելով հետևյալ ձևաչափը.
· «A/B/C աղբյուրի տեսակը [Առաջնային/Երկրորդային] է, տվյալը [Քանակական/Որակական], պատասխանում է «[Հստակ Հարցը]» հարցին, իսկ վստահելիության նշանը՝ [Բարձր/Միջին/Ցածր]»։
5. Առաջադրանք 2.  Վստահելիության արագ ստուգում՝ «Ով–Երբ–Ինչպես» (10 րոպե)
Նպատակ. Սովորել արագ գնահատել տեղեկատվության վստահելիությունը՝ օգտագործելով երեք հիմնական հարց՝ ով–երբ–ինչպես։ 
Քայլ 1 – Արագ զտման մեթոդ
Ինչու՞ է պետք
Ամեն օր հազարավոր տեղեկություններ ենք տեսնում։ Մինչ խորը մանրակրկիտ ստուգելը՝ պետք է արագ հասկանալ՝ արժե՞ այդ տեղեկատվությանը ուշադրություն դարձնել։ Երեք հարց է բավական՝
Հարց 1. Ով է ասում
· Լավ ազդանշան՝ հստակ անուն, պաշտոն, հաստատություն
· Վատ ազդանշան՝ «մեր աղբյուրները ասում են», անանուն «փորձագետ»
· Օրինակ՝ «Առողջապահության նախարարությունը հայտնում է» vs «որոշ բժիշկներ կարծում են»
Հարց 2. ԵՐԲ է ասվել
· Լավ ազդանշան՝ հստակ ամսաթիվ, թարմ տվյալներ
· Վատ ազդանշան՝ «վերջերս», հին տարեթվեր նոր պնդումների համար
· Օրինակ՝ «2024թ. հոկտեմբերի տվյալներով» vs «վերջին ուսումնասիրությունները ցույց են տալիս»
Հարց 3. Ինչպես է չափվել
· Լավ ազդանշան՝ նշված է ո՞ւր, ինչքա՞ն մարդ, ինչպե՞ս
· Վատ ազդանշան՝ բացակայում է մեթոդի նկարագրությունը
· Օրինակ՝ «500 մարդ հարցազրույցի միջոցով» vs «ուսումնասիրությունը ցույց է տալիս»
Արագ որոշում
✅Երեք հարցից երկուսը լավ պատասխան ունի՞ → Կարելի է օգտագործել
❌ Շատ «վատ ազդանշաններ»՞ → Պետք է ավելի հուսալի աղբյուր գտնել
⚠️ Հարցական է՞ → Գրել՝ ինչ լրացուցիչ տեղեկություն է պետք
Օրինակ. «Ակցիաները 40%-ով նվազել են»
· Ով՝ Ո՞վ է հաշվել (ոստիկանություն, ՀԿ, լրագրող)
· Երբ՝ Ո՞ր ժամանակաշրջանն է համեմատվում
· Ինչպես՝ «Ակցիա» ինչպե՞ս է սահմանված, ո՞ւր են տվյալները
Քայլ 2 – Քննարկում և մեթոդի կիրառում
· Քիչ վստահելի և շատ վստահելի լրատվական կայքերից գտնել երեք -չորս նյութ տարբեր թեմաներով և բաժանել խմբերին։
· Հանձնարարել, որ կարդան նյութը և լրացնեն արդեն իսկ ներկայացված չափանիշներով։
	Ով է ներկայացրել տվյալը
	Արդյո՞ք հեղինակ/կազմակերպություն նշված է։ Ովքե՞ր են, ինչո՞ւ վստահել/չվստահել։

	Երբ է հավաքվել/հրապարակվել տվյալը
	Արդյո՞ք հին/անթարմ է։

	Ինչպես է չափվել
	Աղբյուրը ցույց տալի՞ս է մեթոդը/տվյալների ծագումը։ (Այո/ոչ; եթե «ոչ», գրել՝ «պետք է լրացուցիչ ստուգել ...»)


Ուսուցչի շեշտադրումներ 
· «Սա արագ նախնական գնահատում է։ Կարևորը՝ սովորողը կսովորի հարցնել՝ ով է աղբյուրը, երբ է հավաքվել, ինչպես է չափվել»։
· «Մեթոդի բացակայությունը, n-ի չնշումը, ոչ պարզ սահմանումները՝ կարմիր ազդանշաններ են»։
· «Ասեք՝ հաջորդ քայլում ինչ կստուգեք, ոչ թե «ամեն ինչ կստուգենք»։
Քայլ 3 - Ներկայացում
· Վերջում սովորողները ներկայացնում են հոդվածն ու իրենց արդյունքները։ 
6. Առաջադրանք 3. Հիպոթեզի ձևակերպում և ստուգում (15 րոպե)
Նպատակ՝ Սովորողները կկարողանան տարբերակել պատճառականությունն ու հարաբերակցությունը, նույնպես բացահայտել թաքնված երրորդ գործոնները, որոնք կարող են բացատրել երկու երևույթների միջև տեսանելի կապերը։
Քայլ 1 – Տեսական մասի ներկայացում
Հիպոթեզը (վարկածը) գիտական մեթոդի առանցքն է։ Այն ստուգելի (փորձարկելի) պնդում է որևէ երևույթի պատճառա-հետևանքային հնարավոր կապի վերաբերյալ։ Հիպոթեզը միշտ պետք է բխի դիտարկումներից և ձևակերպվի այնպես, որ այն կարողանա հերքվել կամ հաստատվել տվյալներով։
Փոփոխականների դերը հիպոթեզում
Հիպոթեզը հստակեցնելու համար անհրաժեշտ է տարբերակել երկու տեսակի փոփոխականներ՝
1. Անկախ փոփոխական (x). Սա այն փոփոխականն է, որը հետազոտողը փոփոխում կամ մանիպուլացնում է (կամ որը բնականաբար փոփոխվում է)։ այն համարվում է պատճառը։
2. Կախյալ փոփոխական (y). Սա այն փոփոխականն է, որը չափվում կամ դիտարկվում է։ Այն ենթադրաբար փոխվում է անկախ փոփոխականի ազդեցության տակ և համարվում է ԱՐԴՅՈՒՆՔԸ։
Հիպոթեզի Ձևաչափը. «Եթե անկախ փոփոխական (X) փոփոխություն ենք մտցնում, ապա կախյալ փոփոխականը (Y) կփոխվի»։
Կապերի Տարբերակում
Հիպոթեզի ստուգման ժամանակ կարևոր է տարբերակել՝
· Կորելացիա (կապ/հարաբերակցություն). Երբ երկու փոփոխական (օրինակ՝ x և y) միասին են փոխվում, բայց դա չի նշանակում, որ x-ը y-ի պատճառն է (օրինակ՝ պաղպաղակի վաճառքի աճին զուգահեռ՝ աճում է խեղդվելու դեպքերի թիվը)։
· Կաուզացիա (պատճառ-հետևանք). Երբ անկախ փոփոխականը (x) իսկապես առաջացնում է կախյալ փոփոխականի (y) փոփոխությունը։ հուսալի հիպոթեզը պետք է ձգտի հասնել կաուզացիայի հաստատմանը, այլ ոչ միայն կապի (կորելացիայի) բացահայտմանը։

Քայլ 2 - Նախապատրաստական փուլ 
· Սովորողներին բաժանեք խմբերի և յուրաքանչյուր խմբին տվեք H1 «Հիպոթեզի քարտը» (տես ներքևում) և տվյալների բանկերի թերթիկները (T1/T2/T3)։ Համոզվեք, որ բոլոր խմբերն ունեն անհրաժեշտ նյութերը՝ սկսելուց առաջ։
Քայլ 3 - Փոփոխականների ընտրություն 
Խմբերը պետք է՝
· Ուսումնասիրեն տրված տվյալների բանկը (T1, T2 կամ T3) և որոշեն՝ որն է X (անկախ փոփոխական) և որն է Y (կախյալ փոփոխական)։
· Պարզաբանեն երկու հիմնական հարցի միջոցով՝
· «Ի՞նչն է փոխվում կամ վերահսկվում (X)» - Սա այն պայմանն է, որը մենք փոփոխում ենք կամ համեմատում ենք։ Օրինակ՝ դասամիջոցի տևողությունը, էկրանային ժամանակը, էքսկուրսիայի իրականացումը։
· «Ի՞նչն է չափվում որպես արդյունք (Y)» - Սա այն արդյունքն է, որը մենք դիտարկում ենք և չափում ենք։ Օրինակ՝ ուշացումների թիվը, քնի որակը, վերցված գրքերի քանակը։
Կարևոր հուշում սովորողներին՝
· «X-ը այն պայմանն է, որը մենք փոխում կամ վերահսկում ենք։ Y-ը այն արդյունքն է, որը մենք չափում ենք՝ տեսնելու համար, թե արդյոք X-ի փոփոխությունը ազդեց դրա վրա։ Միշտ հարցրեք ինքներդ ձեզ՝ "Ի՞նչն է պատճառը և ի՞նչն է հետևանքը»։
· Օրինակ՝ Եթե ուսումնասիրում ենք դասամիջոցի տևողությունը և ուշացումները, ապա X-ը դասամիջոցի տևողությունն է (մենք այն փոխում ենք), իսկ Y-ը ուշացումների թիվն է (մենք այն չափում ենք)։
Քայլ 4 - Հիպոթեզի ձևակերպում 
Թելադրեք ընդհանուր ձևաչափը՝
«Եթե [X-ը ↑ աճի/↓ նվազի/մտցվի/հեռացվի], ապա [Y-ը ↑ կաճի/↓ կնվազի/կփոխվի], որովհետև [Z՝ բացատրություն/տրամաբանական մեխանիզմ]։»
Մանրամասն բացատրեք յուրաքանչյուր մաս՝
· «Եթե» մասը - Նկարագրեք, թե ինչ կփոխվի X-ում։ Լինեք հստակ՝ կաճի՞, կնվազի՞, կավելացվի՞ նոր բան, թե՞ կհեռացվի ինչ-որ բան։
· «Ապա» մասը - Կանխատեսեք, թե ինչ կտեղի ունենա Y-ի հետ։ Եթե հնարավոր է, նշեք թվային շեմ (օրինակ՝ «կաճի առնվազն 20%-ով») կամ ժամկետ (օրինակ՝ «2 շաբաթվա ընթացքում»)։
· «Որովհետև» մասը (Z) - Սա ամենակարևոր մասն է։ Բացատրեք՝ ինչու՞ կարծում եք, որ X-ը կազդի Y-ի վրա։ Ո՞րն է տրամաբանությունը, մեխանիզմը, կապը։
Պահանջեք՝
· Հստակ ուղղություն (↑ աճ կամ ↓ նվազում) - խուսափեք անորոշ արտահայտություններից, ինչպիսիք են «կարող է փոխվել»
· Ցանկալի է նաև կոնկրետ թվային շեմ (օրինակ՝ ≥10%, ≥5 միավոր) կամ ժամանակային շրջան (օրինակ՝ 2 շաբաթում, 1 ամսում)
Լավ օրինակ՝ «Եթե դասամիջոցները երկարացվեն 10 րոպեից մինչև 20 րոպե, ապա ամսական ուշացումները կնվազեն առնվազն 30%-ով, որովհետև աշակերտները կունենան ավելի շատ ժամանակ հանգստանալու և պատրաստվելու հաջորդ դասին՝ առանց շտապելու»։
Թույլ օրինակ՝ «Եթե դասամիջոցները երկարացնենք, ապա ուշացումները կնվազեն» - սա շատ անորոշ է, չի նշում՝ որքա՞ն կերկարացնենք, որքա՞ն կնվազեն, ինչու՞ կտեղի ունենա այդ փոփոխությունը։
Քայլ 5 - Ցուցիչի և չափման մանրամասներ 
Այժմ անհրաժեշտ է մանրամասնել, թե ինչպես կչափեք հիպոթեզը։ Խմբերը պետք է լրացնեն հետևյալ տեղեկատվությունը՝
1. Ցուցիչի անվանումը
· Ի՞նչ կոնկրետ բան կչափենք Y-ի համար։
· Օրինակ՝ «ամսական ուշացումների թիվը», «քունը բավարար համարող աշակերտների տոկոսը», «շաբաթական վերցված գրքերի քանակը»։
2. Միավորը
· Քանակական տվյալների դեպքում՝ %, թիվ, միջին արժեք, կիլոգրամ, ժամ և այլն
· Որակական տվյալների դեպքում՝ «այո/ոչ», «բարձր/միջին/ցածր», կատեգորիաներ, գնահատականներ
3. Տվյալների տեսակը
· Քանակական/որակական - Թվերո՞վ կլինի (քանակական), թե՞ նկարագրություններով (որակական)
· Առաջնային/երկրորդային - Մե՞նք կհավաքենք (առաջնային), թե՞ կօգտագործենք արդեն առկա տվյալներ (երկրորդային)
4. Աղբյուրը
· Որտեղի՞ց կստանանք այդ տվյալները։
· Օրինակներ՝ դիտարկում, հարցաթերթիկ, դպրոցի հաշվետվություն, գրադարանի գրանցամատյան, օրագիր
5. Ժամանակային շրջանակը
· Որքա՞ն ժամանակ կտևի տվյալների հավաքումը։
· Օրինակներ՝ 3 օր, 2 շաբաթ, 1 ամիս
Կարևոր հուշում՝ «Ցուցիչը պետք է լինի մեկ հստակ և չափելի բան։ Եթե ասում եք՝ «աշակերտների գոհունակությունը», ապա պարզաբանեք՝ ինչպե՞ս կչափեք այն - հարցաթերթիկո՞վ 1-ից 5 սանդղակով, թե՞ հարցազրույցնե՞րի միջոցով»։
Լրիվ օրինակ՝
· Ցուցիչ՝ Ամսական ուշացումների թիվ
· Միավոր՝ Թիվ (քանակ)
· Տեսակ՝ Քանակական, երկրորդային
· Աղբյուր՝ Դպրոցի ներքին հաշվետվություն/մատյան
· Ժամկետ՝ 1 ամիս
Քայլ 6 - Կորելացիա՞, թե՞ պատճառ-հետևանք 
Այժմ պետք է որոշել՝ հիպոթեզը նկարագրում է պարզ կապ (կորելացիա), թե՞ պատճառահետևանքային կապ։
Հիշեցրեք տարբերությունը՝
· Կորելացիա (կապ) - X-ն ու Y-ն միասին են փոխվում, բայց մենք չենք կարող հաստատ ասել, որ X-ն է պատճառում Y-ին։ Կարող է լինել երրորդ գործոն, որ ազդում է երկուսի վրա էլ։
· Պատճառ-հետևանք - X-ն իսկապես պատճառում է Y-ին։ Մենք ունենք ուժեղ ապացույցներ, որ X-ի փոփոխությունը հանգեցնում է Y-ի փոփոխության։
Ասացեք, որ պատճառահետևանքային կապ հաստատելու համար պետք է բավարարվեն երեք պայմաններ ըստ TIM թեստի.
	TIM թեստ

	T – Time (ժամանակ)
	· X-ը պետք է տեղի ունենա Y-ից առաջ։
· Հարց՝ «X-ը տեղի՞ է ունենում Y-ից առաջ, թե՞ միաժամանակ, թե՞ հետո»։
· Օրինակ՝ Եթե դասամիջոցը երկարացնում ենք, ապա դա պետք է տեղի ունենա ուշացումների նվազումից առաջ։

	I – Isolation (մեկուսացում)
	· Մենք պետք է բացառենք այլ գործոնները, որոնք կարող են բացատրել Y-ի փոփոխությունը։
· Հարց՝ «Կա՞ն արդյոք այլ բաներ, որոնք կարող են բացատրել Y-ի փոփոխությունը X-ից բացի»։
· Օրինակ՝ Միգուցե ուշացումները նվազել են ոչ թե դասամիջոցի երկարացման պատճառով, այլ որովհետև նոր դասղեկն ավելի խիստ է, կամ եղանակը լավացել է։

	M – Mechanism (մեխանիզմ)
	· Մենք պետք է կարողանանք բացատրել, թե ինչպես և ինչու X-ը հանգեցնում է Y-ին։
· Հարց՝ «Հստա՞կ է Z բացատրությունը։ Տրամաբանակա՞ն է մեխանիզմը»։
· Օրինակ՝ Երկար դասամիջոցը թույլ է տալիս աշակերտներին լավ հանգստանալ և ժամանակին հասնել դասարան՝ առանց շտապելու։


· Կանոն՝ Եթե TIM-ի երեքից առնվազն երկու մասը բացակայում են → ձեր հիպոթեզը նկարագրում է կորելացիա (ոչ պատճառական կապ)։
Օրինակ 1՝ Դասամիջոց և ուշացումներ
· T ✓ (դասամիջոցի երկարացումը նախորդում է ուշացումների նվազմանը)
· I ✗ (կարող են լինել այլ գործոններ՝ նոր դասղեկ, եղանակ)
· M ✓ (մեխանիզմը հստակ է)
· Արդյունք՝ Կորելացիա (2/3 չի բավարարվում)
Օրինակ 2՝ Ֆիզիկական վարժություններ և քաշի նվազում
· T ✓ (վարժությունները նախորդում են քաշի նվազմանը)
· I ✓ (վերահսկվում են այլ գործոնները՝ սնունդ, քուն)
· M ✓ (կալորիաների այրումը հստակ մեխանիզմ է)
· Արդյունք՝ Պատճառական կապ (3/3 բավարարվում է)
Քայլ 7- Թաքնված գործոնների բացահայտում 
Այժմ աշակերտները պետք է մտածեն՝ ի՞նչ այլ գործոններ կարող են «խառնել քարտերը/հիպոթեզը»։
Բացատրեք՝
· Թաքնված գործոն/միջամտություն (confounder) - սա երրորդ փոփոխական է, որը միաժամանակ ազդում է և՛ X-ի, և՛ Y-ի վրա, և կարող է ստեղծել կեղծ կապի տպավորություն։
· Հարցեք՝ «Ի՞նչ այլ բաներ կարող են ազդել և՛ մեր X-ի, և՛ մեր Y-ի վրա, բայց մենք դեռ չենք հաշվի առել դրանք»։
Թող գրեն առնվազն 1 թաքնված գործոն՝
Օրինակներ տարբեր իրավիճակների համար՝
Դասամիջոց × ոսաւշացումներ՝
· Սեզոնայնություն/եղանակ (ձմռանը աշակերտները ավելի են ուշանում)
· Դասղեկի խստություն (նոր դասղեկը կարող է ավելի խիստ լինել)
· Դասասենյակի հեռավորություն (որոշ դասարաններ հեռու են)
· Տրանսպորտի ժամանակացույց (ավտոբուսների հաճախականությունը)
Էկրանային ժամանակ × քուն՝
· Ֆիզիկական ակտիվություն (ակտիվ երեխաները քիչ էկրան են նայում և լավ քնում)
· Սթրես/քննաշրջան (սթրեսը ազդում է և՛ էկրանի օգտագործման, և՛ քնի վրա)
· Կոֆեինի օգտագործում (էներգետիկ խմիչքները)
· Ընտանիքի քնի մշակույթ (ծնողների սովորությունները)
Գրադարանային էքսկուրսիա × գրքեր՝
· Ծրագրային ընթերցանության տնային առաջադրանքներ (ուսուցիչը տվել է նոր տնային)
· Նոր գրքերի մուտք գրադարան (հենց նույն ամիս նոր գրքեր են եկել)
· Ուսուցիչների խրախուսում (ուսուցիչը խրախուսում է ընթերցանությունը)
· Ընթերցանության մրցույթ (դպրոցում կազմակերպվել է մրցույթ)
Կարևոր հուշում՝ «Թաքնված գործոնը չի նշանակում, որ ձեր հիպոթեզը սխալ է։ Դա նշանակում է, որ պետք է ավելի զգույշ լինել եզրակացություններ անելիս և ավելի շատ ապացույցներ հավաքել»։
Քայլ 8 - Ներկայացում
· Աշխատանքային թերթիկը վերջնականացնելուց հետո յուրաքանչյուր խումբ ներկայացնում է իրենց արդյունքները։ 

Տպելու և խմբերին տալու համար
┌─────────────────────────────────────────────────────────────────┐
│                    ՀԻՊՈԹԵԶԻ ՔԱՐՏ (H1)                          │
└─────────────────────────────────────────────────────────────────┘
Խմբի անուն՝ _________________     Ամսաթիվ՝ _________________

Ընտրված տվյալների բանկ՝  □ T1 (Ուշացումներ)  □ T2 (Էկրանային ժամանակ)  □ T3 (Գրադարան)

┌─────────────────────────────────────────────────────────────────┐
│ 1. ՓՈՓՈԽԱԿԱՆՆԵՐ                                                │
└─────────────────────────────────────────────────────────────────┘

X (անկախ փոփոխական - ինչը փոխվում է)՝ _______________________________

Y (կախյալ փոփոխական - ինչը չափվում է)՝ _______________________________

┌─────────────────────────────────────────────────────────────────┐
│ 2. ՀԻՊՈԹԵԶ                                                      │
└─────────────────────────────────────────────────────────────────┘

«Եթե __________________________________________________________ ,

ապա __________________________________________________________ ,

որովհետև ______________________________________________________ 

_________________________________________________________________ »

┌─────────────────────────────────────────────────────────────────┐
│ 3. ՑՈՒՑԻՉ և ՉԱՓՈՒՄ                                              │
└─────────────────────────────────────────────────────────────────┘

Ցուցիչի անվանումը՝ _______________________________________________

Միավորը՝ _________________________________________________________

Տվյալների տեսակ՝  □ Քանակական  □ Որակական  
                  □ Առաջնային   □ Երկրորդային

Աղբյուրը (որտեղից կստանանք)՝ ____________________________________

Ժամանակային շրջանակը՝ ____________________________________________
┌─────────────────────────────────────────────────────────────────┐
│ 4. ԿԱՊԻ ՏԵՍԱԿ                                                   │
└─────────────────────────────────────────────────────────────────┘

Սա՝  □ Կորելացիա (պարզ կապ)    □ Պատճառահետևանքային կապ

TIM թեստ՝ 

  T – Time (ժամանակ)՝         □ Այո  □ Ոչ  
      X-ը նախորդու՞մ է Y-ին։

  I – Isolation (մեկուսացում)՝  □ Այո  □ Ոչ  
      Բացառել ենք այլ գործոնները։

  M – Mechanism (մեխանիզմ)՝    □ Այո  □ Ոչ  
      Z բացատրությունը հստակ է։

Կարճ հիմնավորում՝ _______________________________________________

_________________________________________________________________
┌─────────────────────────────────────────────────────────────────┐
│ 5. ԹԱՔՆՎԱԾ ԳՈՐԾՈՆՆԵՐ                                           │
└─────────────────────────────────────────────────────────────────┘

Թվարկեք առնվազն 1 թաքնված գործոն, որը կարող է ազդել 
և՛ X-ի, և՛ Y-ի վրա՝

1. _______________________________________________________________

2. _______________________________________________________________

3. _______________________________________________________________













Լուծում՝ 
T1 — ուշացումներ × դասամիջոցի տևողություն
Տվյալներ՝
· Դասարան A՝ 10 րոպե դասամիջոց → 42 ուշացում/ամիս
· Դասարան B՝ 15 րոպե դասամիջոց → 33 ուշացում/ամիս
· Դասարան C՝ 20 րոպե դասամիջոց → 28 ուշացում/ամիս
(Բոլոր դասարանները համեմատելի են ըստ աշակերտների քանակի և տարիքային խմբի)
Լուծման օրինակ (չենք տալիս աշակերտներին)՝
· X (անկախ փոփոխական)՝ Դասամիջոցի տևողություն (րոպե)
· Y (կախյալ փոփոխական)՝ Ամսական ուշացումների թիվ
· Հիպոթեզ՝ «Եթե դասամիջոցները երկարացվեն 10 րոպեից մինչև 20 րոպե, ապա ամսական ուշացումները կնվազեն մոտ 30%-ով (42-ից մինչև 28), որովհետև ավելի երկար հանգստի ժամանակը թույլ է տալիս աշակերտներին լավ վերականգնել ուժերը, օգտագործել զուգարանը, խմել ջուր և ժամանակին հասնել հաջորդ դասարան՝ առանց շտապելու և ուշանալու»։
Ցուցիչ՝ Ամսական ուշացումների թիվ (հոգի/ամիս) 
· Միավոր՝ Թվային (քանակ)
· Տեսակ՝ Քանակական, երկրորդային
· Աղբյուր՝ Դպրոցի ներքին հաշվետվություն/ուշացումների մատյան
· Ժամկետ՝ 1 ամիս (30 դասական օր)
Կապի բնույթ՝ Կորելացիա
· TIM վերլուծություն՝ 
· T (Time) ✓ - Դասամիջոցի երկարացումը նախորդում է ուշացումների նվազմանը
· I (Isolation) ✗ - Կարող են լինել բազմաթիվ այլ գործոններ
· M (Mechanism) ✓ - Մեխանիզմը տրամաբանական է և հստակ
· Եզրակացություն՝ 2/3 բավարարվում է, բայց Isolation-ը թույլ է → Կորելացիա
Թաքնված գործոններ/միջամտողներ՝ 
· Դասղեկի խստությունը (որոշ դասարանների դասղեկները կարող են ավելի խիստ լինել ուշացումների նկատմամբ)
· Դասասենյակների հեռավորությունը (C դասարանը կարող է ավելի մոտ լինել մուտքին)
· Եղանակային պայմանները և սեզոնայնությունը (ձմռանը ավելի շատ ուշացումներ)
· Աշակերտների տարիքը և հասունությունը
T2 — էկրանային ժամանակ × քնի որակ (n=30 աշակերտ)
Տվյալներ՝ 30 աշակերտ խմբավորված են ըստ օրական էկրանային ժամանակի՝ 1ժ, 2ժ, 3ժ, 4ժ, 5ժ։ Յուրաքանչյուր խմբի համար գրանցված է, թե քանի հոգի է համարում իր քունը բավարար, և քանի՝ անբավարար։
Լուծման օրինակ՝
· X (անկախ փոփոխական)՝ Օրական էկրանային ժամեր (ժամ/օր)
· Y (կախյալ փոփոխական)՝ Քունը բավարար համարող աշակերտների տոկոսը
· Հիպոթեզ՝ «Եթե օրական էկրանային ժամանակը գերազանցի 3 ժամը, ապա «քունը բավարար է» պատասխանների տոկոսը կնվազի առնվազն 15 տոկոսային կետով 2 շաբաթվա ընթացքում (համեմատած 1-2 ժամ էկրան օգտագործողների հետ), որովհետև էկրանների կապույտ լույսը (blue light) խանգարում է մելատոնին հորմոնի արտադրությանը, որը պատասխանատու է քնելու և արթնանալու ցիկլի կարգավորման համար»։
Ցուցիչ՝ «Քունը բավարար է» պատասխանների տոկոսը (%) 
· Միավոր՝ Տոկոս (%)
· Տեսակ՝ Քանակական, առաջնային
· Աղբյուր՝ Քնի օրագիր + առավոտյան հարցաթերթիկ («Ե՞րեկ քունդ բավարար էր»)
· Ժամկետ՝ 2 շաբաթ (14 օր անընդհատ գրանցումներ)
Կապի բնույթ՝ Կորելացիա (հակված դեպի պատճառականություն, բայց ոչ լիարժեք)
TIM վերլուծություն՝ 
· T (Time) ✓ - Էկրանային ժամանակը նախորդում է քնի խանգարումներին (երեկոյան էկրան → գիշերը վատ քուն)
· I (Isolation) ✗ - Դժվար է բացառել այլ գործոնները (սթրես, սնունդ, ֆիզիկական ակտիվություն)
· M (Mechanism) ✓ - Գիտականորեն հիմնավորված մեխանիզմ (կապույտ լույս → մելատոնին ↓ → քնի խանգարում)
· Եզրակացություն՝ 2/3 բավարարվում է, բայց Isolation-ը թույլ է → Կորելացիա
Թաքնված գործոններ/միջամտողներ՝ 
· Ֆիզիկական ակտիվություն (ակտիվ աշակերտները քիչ ժամանակ են անցկացնում էկրանի առջև և ավելի լավ են քնում)
· Սթրեսի մակարդակը և քննաշրջանը (սթրեսված աշակերտները շատ էկրան են նայում և վատ են քնում)
· Կոֆեինի օգտագործումը (էներգետիկ խմիչքներ, սուրճ)
· Ընտանիքի քնի մշակույթը և ծնողների սովորությունները (ընտանիքում ուշ քնելու սովորությունը)
· Սենյակի միջավայրը (բարձի հարմարավետությունը, սենյակի ջերմաստիճանը, լուսավորությունը)
T3 — Գրադարանային էքսկուրսիա × վերցված գրքերի թիվ
Տվյալներ՝
· Նախորդ ամիս (առանց էքսկուրսիայի)՝ 76 գիրք վերցված
· Էքսկուրսիայից հետո (1 ամիս)՝ 102 գիրք վերցված
(Գրադարանի բացման ժամերը, աշակերտների թիվը և գրքերի հավաքածուն մնացել են նույնը)
Լուծման օրինակ՝
· X (անկախ փոփոխական)՝ Գրադարանային էքսկուրսիայի իրականացում (այո/ոչ)
· Y (կախյալ փոփոխական)՝ Ամսական վերցված գրքերի թիվ
· Հիպոթեզ՝ «Եթե իրականացվի ամբողջ դասարանի կողմից գրադարանային էքսկուրսիա, ապա վերցված գրքերի ամսական թիվը կաճի առնվազն 25%-ով (76-ից մինչև 95+) մեկ ամսվա ընթացքում, որովհետև հասակակիցների ազդեցությունը (peer influence), գրադարանի տեսողական ծանոթացումը և ուղղակի հիշեցումը բարձրացնում են ընթերցանության հանդեպ հետաքրքրությունը և նվազեցնում են «մոռացության» գործոնը»։
Ցուցիչ՝ Ամսական վերցված գրքերի քանակ (գիրք/ամիս) 
· Միավոր՝ Թվային (գրքերի քանակ)
· Տեսակ՝ Քանակական, երկրորդային
· Աղբյուր՝ Գրադարանի գրանցամատյան/էլեկտրոնային համակարգ
· Ժամկետ՝ 1 ամիս (30 օր)
Կապի բնույթ՝ Կորելացիա
TIM վերլուծություն՝ 
· T (Time) ✓ - Էքսկուրսիան նախորդում է գրքերից օգտվելու ավելացմանը
· I (Isolation) ✗ - Չկա համեմատական խումբ (control group), և կարող են լինել բազմաթիվ այլ գործոններ
· M (Mechanism) ✓ - Մեխանիզմը տրամաբանական է (ծանոթություն + հիշեցում + հասակակիցների ազդեցություն = ավելի շատ գրքեր)
· Եզրակացություն՝ 2/3 բավարարվում է, բայց Isolation-ը շատ թույլ է → Կորելացիա
Ինչու է կապը թույլ ՝ Մենք համեմատում ենք երկու ամիս, բայց չգիտենք՝ արդյոք փոփոխությունը եղել է էքսկուրսիայի պատճառով, թե՞ ուրիշ բանի։ Պատճառական կապ հաստատելու համար կարիք կա՝ 
· Համեմատական խումբ (մի դասարան, որը չի մասնակցել էքսկուրսիայի)
· Կամ «նախքան/հետո» տվյալներ մի քանի ամսվա համար (տեսնել, որ փոփոխությունը հատուկ այդ ամսվա համար է)
Թաքնված գործոններ՝ 
· Ծրագրային ընթերցանության նոր տնային առաջադրանքներ (ուսուցիչը հատուկ այդ ամիս տվել է ավելի շատ ընթերցանության առաջադրանքներ)
· Նոր գրքերի մուտք գրադարան (հենց նույն ամիս նոր և հետաքրքիր գրքեր են ավելացվել)
· Ուսուցիչների ակտիվ խրախուսումը (ուսուցիչները սկսել են ավելի ակտիվ խրախուսել ընթերցանությունը)
· Դպրոցային ընթերցանության մրցույթ կամ ծրագիր (դպրոցում կազմակերպվել է «Ամենաշատ ընթերցող դասարան» մրցույթ)
· Սեզոնայնություն (օրինակ՝ ձմեռ է, և աշակերտները ավելի շատ ժամանակ են տանը անցկացնում)
7. Ուսուցչի դերը
· Ուղղորդում է քննարկումը՝ ուշադրությունը կենտրոնացնելով տվյալների հուսալիության հիմնական չափանիշների վրա։
· Բացատրում է աղբյուրի հեղինակության, թարմության, նպատակի և հնարավոր կողմնակալության կարևորությունը՝ օգտագործելով պարզ օրինակներ։
· Տալիս է կոնկրետ օրինակներ անվստահելի տվյալների մասին (օր․ հին տեղեկատվություն, քաղաքական քարոզչական նյութեր)։
· Համապատասխան պահին ընդգծում է հիպոթեզի հետազոտական դերը և դրա ստուգման փուլի կարևորությունը։
· Խրախուսում է ակտիվ քննարկումը՝ ուղղորդող հարցեր տալով լուռ աշակերտներին (օր․ «Ի՞նչ հիմքի վրա կարող եք վստահ լինել այս տվյալների մեջ», «Ի՞նչ հարցեր կարող են մնալ անպատասխան այս վերլուծությունից հետո»)։
8. Սովորողի դերը
· Ներկայացնում է իր եզրակացությունները՝ որոշելով, թե որ տվյալներն են հուսալի և որոնք՝ ոչ, և հիմնավորում է աղբյուրի հատկություններով։
· Կառուցում և պաշտպանում է իր խմբի հիպոթեզը՝ համեմատելով առաջնային և երկրորդային տվյալների օրինակներով։
· Հղում է տալիս օգտագործված աղբյուրներին՝ հիմնավորելով իր տեսակետը։
· Խմբային քննարկման ժամանակ առաջարկում է իրատեսական եզրակացություններ՝ հիմնվելով ստացված տվյալների վրա։
· Մասնակցում է ակտիվ քննարկումներին՝ հարցեր տալով և պատասխանելով այլ խմբերի հարցերին։
9. Տնային աշխատանք (ընտրովի)
Ընտրեք A կամ B տարբերակներից մեկը՝
Տարբերակ A - Լրատվական պնդումից հիպոթեզ
· Ընտրեք մի պնդում լրատվամիջոցներից (հեռուստացույց, համացանց, թերթ), որը կապված է որևէ երևույթի հետ։
· Վերաձևակերպեք այդ պնդումը ստուգելի հիպոթեզի՝ հստակ նշելով, թե ինչ փոփոխություն եք ակնկալում և ինչու։
· Նշեք, թե որ ցուցիչը (չափելի տվյալը) կկիրառեք հիպոթեզը ստուգելու համար։
· Բացահայտեք առնվազն մեկ թաքնված գործոն, որը կարող է ազդել արդյունքի վրա, բայց չի նշվել սկզբնական պնդման մեջ։
Օրինակ՝
· Լրատվական պնդում՝ «Աշակերտները, ովքեր ավելի շատ են քնում, ավելի լավ են սովորում»”:
· Հիպոթեզ՝ «Եթե աշակերտը քնում է ավելի քան 8 ժամ օրական, ապա նրա գնահատականները բարձրանում են»:
· Ցուցիչ՝ միջին գնահատականներ, քնի տևողություն (ժամերով):
· Թաքնված գործոն՝ տնային առաջադրանքների քանակը, սթրեսի մակարդակը, սննդակարգը:
Տարբերակ B - Երկօրյա միկրո-դիտարկում
· Ընտրեք երկու երևույթ, որոնք կարող են կապված լինել միմյանց հետ (օրինակ՝ տնային առաջադրանքների վրա ծախսված ժամանակը և քնի սկսման ժամանակը)։
· Երկու օր շարունակ (48 ժամ) գրանցեք այդ երկու երևույթների չափումները՝ առնվազն 10 դիտարկում յուրաքանչյուրի համար։
· Ստեղծեք պարզ աղյուսակ կամ ցուցակ՝ գրանցելով ամեն անգամ, երբ չափել եք (օրինակ՝ ամեն օր երեկոյան նշեք՝ քանի՞ ժամ եք անցկացրել տնայինների վրա և ժամը քանի՞սին եք քնել)։
· Տվյալների հիման վրա ձևակերպեք մի հիպոթեզ՝ կարո՞ղ է մի երևույթը ազդել մյուսի վրա։
· Վերլուծեք և գրեք՝ ձեր դիտարկումը ցույց է տալիս պարզ կապ (երկուսն էլ փոխվում են միաժամանակ), թե՞ պատճառական կապ (մեկը հանգեցնում է մյուսին)։ Բացատրեք՝ ինչու։
Օրինակ՝
· Երևույթներ՝ տնային առաջադրանքների տևողությունը և քնի սկիզբը
Դիտարկումներ՝
· Երկուշաբթի՝ 2 ժամ տնային, քնել եմ 23:00-ին
· Երեքշաբթի՝ 3.5 ժամ տնային, քնել եմ 00:30-ին
· ... (և այլն, մինչև 10 գրառում)
Հիպոթեզ՝ «Որքան ավելի երկար աշխատում եմ տնայինների վրա, այնքան ուշ եմ քնելու գնում»
Կապը՝ սա կապ է (երկուսն էլ փոխվում են միասին), բայց կարող է պատճառհետևանքային չլինել, որովհետև հնարավոր է՝ երկուսն էլ կախված են երրորդ գործոնից (օրինակ՝ ունեմ շատ դասեր կամ սթրեսի տակ եմ)։











10. Ինքնագնահատման թերթիկ (սովորողի համար)
Անուն, ազգանուն __________________ Խումբ ______ Ամսաթիվ __________
A) Իմ առաջընթացը (նշիր մեկը)
· Լիովին հաջողվեց
· Մասամբ հաջողվեց
· Դեռ դժվարություններ ունեմ
B) Արագ ստուգման ցուցակ
1. Աղբյուրների տեսակների տարբերակում
· Ճիշտ դասակարգեցի A/B/C աղբյուրները (տեսակ, տվյալ՝ քանակական/որակական, առաջնային/երկրորդական)
· Յուրաքանչյուրի համար ձևակերպեցի 1 չափելի հարց
2. «Ով–Երբ–Ինչպես» արագ զտում
· Նշեցի ով է հեղինակը/կազմակերպությունը և վստահելիության 1 նշան
· Գրեցի երբ է հավաքվել/հրապարակվել (թարմ/հին)
· Նշեցի ինչպես է չափվել (n, գործիք, սահմանումներ) կամ «ինչն է պետք լրացնել»
3. Հիպոթեզ (X/Y/Z)
· Մասնավորապես ձևակերպեցի «Եթե X, ապա Y, որովհետև Z»
· Նշեցի ցուցիչը՝ անուն + միավոր + աղբյուր + ժամկետ
· Ուղղությունը հստակ է (↑/↓), հնարավորության դեպքում՝ շեմ/ժամկետ
4. Կորելացիա vs պատճառահետևանք
· Անցկացրի TIM թեստը (T/I/M) և նշեցի ամենաթույլ մասերը
· Նշեցի ≥1 թաքնված գործոն և վերահսկման/չեզոքացման քայլ
· Ի՞նչն էր ինձ համար ամենադժվարը և ինչ եմ անելու հաջորդ դասին բարելավման համար՝ _______________________________________,

11. Գնահատման թերթիկ (ուսուցչի համար)
Դաս․ Թեմա 3 — Աղբյուրներ, արագ զտում, հիպոթեզ
Ուսուցիչ __________________ Ամսաթիվ __________ Խումբ __________
11.1. Քանակական գնահատում
	Ցուցիչ
	0
	1
	2
	3

	1. Աղբյուրների ճիշտ դասակարգում (տեսակ, տվյալ՝ քանակ./որակ., առաջն./երկրորդ.)
	Սխալ կամ բացակա
	Մասամբ ճիշտ, առանց հիմն.
	Ճիշտ է, բայց հիմն. թույլ
	Ճիշտ և հիմնավորված, հակիրճ

	2. «Ով–Երբ–Ինչպես» զտում (հեղինակ/ամսաթիվ/մեթոդ)
	0 տարր ճիշտ
	1 տարր ճիշտ
	2 տարր ճիշտ
	3 տարր ճիշտ + «ինչ լրացնել» նշված

	3. Հիպոթեզ (X/Y/Z + ուղղություն)
	Անորոշ, Z չկա
	Կիսատ, ուղղություն չկա
	Հստակ X/Y/Z, առանց շեմ/ժամկ.
	Լիարժեք՝ X/Y/Z + ↑/↓ + շեմ/ժամկ.

	4. Ցուցիչ/չափում (անուն, միավոր, աղբյուր, ժամկետ)
	Բացակա
	1–2 բաղադրիչ
	3 բաղադրիչ
	4/4 լրիվ, իրատեսական

	5. Կորելացիա/պատճառ. + թաքնված գործոններ (TIM)
	Սխալ տարբերակում
	Ճիշտ
	TIM մասամբ
	TIM հստակ 

Որակական գնահատում
· Ուժեղ կողմեր․ _______________________________________________
· Բարելավման կետեր․ ___________________________________________
· Հաջորդ քայլ (1 գործողություն)․ _________________________________


ԱՌԱՋՆԱՅԻՆ


 Սովորողների շրջանում հարցումներ (անցկացնում եք դուք)


Երկրորդային


 Լրագրողի հոդված հարցաթերթիկի վերաբերյալ


Երրորդային


 Վիքիփեդիայի հոդված դասամիջոցների մասին

